
i 

Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk ijazah Master Sains 

CIRI SAHSIAH DALAM PEMILIHAN PELAJAR KE PROGRAM ULUL 

ALBAB MAKTAB RENDAH SAINS MARA GEMENCHEH, NEGERI 

SEMBILAN 

Oleh 

SITI SOLEHAH BINTI IBRAHIM 

November 2015 

Pengerusi : Umi Kalthom Binti Abdul Manaf, PhD 

Fakulti  : Pengajian Pendidikan 

Kajian ini bertujuan untuk meneliti ciri-ciri sahsiah yang menjadi kriteria pemilihan 

pelajar bagi kemasukan ke program Ulul Albab Rendah Sains Mara (MRSM) 

Gemencheh, Negeri Sembilan. Kurikulum Ulul Albab merupakan sebuah kurikulum 

integrasi antara program sedia ada (Sains Tulen) dengan kurikulum aliran agama 

termasuk tahfiz al-Quran. Terdapat tiga elemen utama dalam pelaksanaan kurikulum 

Ulul Albab iaitu elemen Quranik, Ensiklopedik dan Ijtihadik. Misi utama kurikulum 

Ulul Albab adalah untuk membentuk sahsiah pelajar melalui pembudayaan Al-Quran. 

Penekanan terhadap sahsiah pelajar adalah selari dengan hasrat yang dinyatakan dalam 

Pelan Pembangunan Pendidikan (PPPM) bermula dari 2013-2025. Antara 11 anjakan 

yang diperkenalkan, anjakan yang ketiga iaitu melahirkan rakyat yang menghayati nilai 

membuktikan bahawa elemen nilai merupakan salah satu aspek yang harus ditekankan 

ke dalam diri pelajar semasa proses pembelajaran dan pengajaran dijalankan. Elemen 

nilai pula diperoleh menerusi pembangunan sahsiah seseorang individu. Sehubungan 

itu, kajian ini dijalankan untuk menjawab empat persoalan utama iaitu (1) Apakah ciri-

ciri sahsiah dalam pemilihan pelajar ke program Ulul Albab MRSM Gemencheh, 

Negeri Sembilan menurut perspektif pihak pentadbir? (2) Apakah ciri-ciri sahsiah 

dalam pemilihan pelajar ke program Ulul Albab MRSM Gemencheh, Negeri Sembilan 

menurut perspektif pihak guru? (3) Apakah ciri-ciri sahsiah dalam pemilihan pelajar ke 

program Ulul Albab MRSM Gemencheh, Negeri Sembilan menurut perspektif pihak 

ibu bapa? (4) Apakah ciri-ciri sahsiah dalam pemilihan pelajar ke program Ulul Albab 

MRSM Gemencheh, Negeri Sembilan menurut perspektif pihak pelajar? Reka bentuk 

kajian kualitatif menggunakan pendekatan kajian kes telah dipilih bagi menjawab 

persoalan kajian tersebut. Persampelan bertujuan (purposive sampling) digunakan bagi 

pemilihan peserta kajian. Seterusnya, teknik temu bual separa berstruktur digunakan 

untuk mengumpulkan data daripada 5 kumpulan peserta kajian yang terdiri daripada 

para pentadbir, guru, ibu bapa serta pelajar yang terlibat dengan kurikulum Ulul Albab 

ini.      

ii 

 

Data telah dianalisis menggunakan perisian Atlas.ti. Menerusi analisis yang diperoleh, 

didapati bahawa terdapat 22 tema utama yang telah dikenal pasti iaitu cinta terhadap 

Al-Quran, bersifat extraversion, mahir membaca Al-Quran, memiliki sifat al-syaja‟ah, 

memiliki sifat ta‟zim, tabah, menjaga hubungan dengan Allah, meminati konsep 

pembelajaran Ulul Albab, extraversion, bertanggungjawab, mempunyai visi dalam 

hidup, yakin terhadap pertolongan Allah, bersifat tekun, meminati ilmu aqli, 

bermotivasi, ikhlas, merendah diri, berusaha meningkatkan diri, mencari kebenaran, 

mempunyai pegangan hidup dan amanah. Setiap tema ini kemudiannya dikelompokkan 

lagi kepada beberapa pecahan sub-tema yang telah dikenal pasti oleh pengkaji. 

Pengkategorian tema tersebut memudahkan pengkaji serta pembaca untuk meneliti ciri 

sahsiah pelajar dengan gambaran atau skop yang luas dan mendalam. 

Abstract of the thesis presented to the Senate of Universiti Putra Malaysia in 

fulfillment of the requirement for the degree of Master of Science 

SAHSIAH CHARACTERISTICS FOR THE SELECTION OF STUDENTS 

INTO ULUL ALBAB PROGRAM AT MARA JUNIOR SCIENCE 

COLLEGE GEMENCHEH, NEGERI SEMBILAN 

By 

SITI SOLEHAH BINTI IBRAHIM 

November 2015 

Chairman : Umi Kalthom Binti Abdul Manaf, PhD 

Faculty  : Educational Studies  

This study aims to investigate the sahsiah characteristics for the selection of students 

into Ulul Albab program at Mara Junior Science College (MJSC) Gemencheh, Negeri 

Sembilan. Ulul Albab curriculum is an integrated curriculum between the existing 

program (pure science) with the religious stream including tahfiz Al-Quran. There are 

three main elements in the implementation of Ulul Albab program, which are the 

Quranic, Encyclopedic and Ijtihadik elements. The main mission in Ulul Albab 

curriculum is to develop students‟ sahsiah through cultivation of Al-Quran. Emphasis 

on students‟ sahsiah is in line with the 6 student aspirations that were stated in the 

Malaysia Education Development Plan (PPPM) starting from 2013 until 2025. Among 

the 11 shifts introduced, the third shift, which is producing good citizens who 

appreciate the values prove that the „values‟ element is one of the aspects that should 

be emphasized to the students during Teaching and learning process. Consequently, 

this study was conducted to answer four research questions which are (1) What are the 

sahsiah characteristics that is needed for the student selection into Ulul Albab program 

in MJSC Gemencheh based on the administrators perspectives? (2) What are the 

sahsiah characteristics that is needed for the student selection into Ulul Albab program 

in MJSC Gemencheh based on the teacher perspectives? (3) What are the sahsiah 

characteristics that is needed for the student selection into Ulul Albab program in 

MJSC Gemencheh based on parents perspectives? (4) What are the sahsiah 

characteristics that is needed for the student selection into Ulul Albab program in 

MJSC Gemencheh based on students perspectives?. Qualitative research design using a 

case study approach was chosen to answer the research questions. Purposive sampling 

was used to select participants in this research. Semi structured interview technique 

was used to collect the data from 5 group of participants consisting of the 

administrators, teachers, parents and students who are involved in the Ulul Albab 

curriculum. Data were analyzed using the Atlas.ti software. According to the analysis, 

there are 22 main themes that has been identified, which are: love of the Quran, 

extraversion, adept at reading the Quran, al-syaja'ah, Ta'zim, persevered, maintaining a 

relationship with God, interested in learning Ulul Albab concept, extraversion, 

responsible, have a vision in life, confidence with the help from God, 

iv 

 

conscientiousness, interested in aqli knowledge, motivated, sincere, humble, trying to 

improve himself, seeking the truth, have purpose in life, and trustworthy. 

 

 

Each theme is then subdivided into several sub-themes that have been identified by 

researchers. The theme categorization facilitates researchers and readers to examine the 

sahsiah characteristics of students with a broad overview and also profound. 

1 

BAB 1 

PENDAHULUAN 

1.1 Latar Belakang Kajian 

Dalam era globalisasi, dunia pendidikan menjadi semakin kompetitif terutamanya 

daripada sudut akademik untuk melahirkan pelajar yang terbaik di antara yang terbaik. 

Pelbagai pendekatan telah dilaksanakan baik daripada pihak kerajaan mahupun pihak 

bukan kerajaan dalam memastikan negara sentiasa memiliki taraf pendidikan yang 

hebat seiring dengan kemajuan negara. 

Menurut Syed Najmuddin et al. (2009), hasrat kerajaan untuk melahirkan model acuan 

sendiri iaitu model masyarakat yang terhasil daripada pembangunan fizikal tanpa 

mengenepikan aspek nilai-nilai budaya dan sahsiah yang mulia menggambarkan 

bahawa aspek akhlak diberi keutamaan dalam pembangunan sesebuah negara.  

Oleh yang demikian, sewajarnya aspek sahsiah ini diberi fokus dari peringkat awal lagi 

terutamanya ketika peringkat persekolahan, agar individu tersebut mampu dilentur 

keperibadiannya bersesuaian dengan matlamat yang dihasratkan oleh pihak kerajaan. 

Pendidikan merupakan perantaraan yang terbaik untuk mencapai matlamat negara 

sebagaimana menerusi pembentukan Falsafah Pendidikan Kebangsaan (FPK) pada 

tahun 1982 yang bertindak sebagai penentu aras dalam bidang pendidikan (Habsah et 

al., 2009). 

Falsafah Pendidikan Kebangsaan (FPK) dengan jelas menekankan aspek keseimbangan 

antara intelek, rohani, emosi dan jasmani (Syed Najmuddin et. al, 2009). Selain itu, 

matlamat utama yang terdapat dalam Falsafah Pendidikan Kebangsaan adalah untuk 

melahirkan individu yang bakal menjadi insan yang baik menerusi proses pendidikan 

yang berpaksikan kepada kepercayaan dan kepatuhan kepada Tuhan (Mok Soon Sang, 

2011; Habsah et al., 2009). 

Kesemua matlamat yang digaris menerusi pembentukan falsafah tersebut menunjukkan 

bahawa perkembangan pelajar tidak seharusnya hanya bertitik tolak kepada akademik 

semata-mata, sebagaimana yang sering berlaku pada masa kini. Perkembangan 

kerohanian juga diperlukan dalam diri pelajar kerana menurut de Souza (2006), aspek 

kerohanian dapat membantu anak muda untuk mencari makna dalam kehidupan 

mereka serta menggalakkan rasa penghargaan terhadap diri mereka.  

Menerusi penghargaan diri, pelajar akan meningkatkan potensi diri mereka untuk 

menjadi individu yang terbaik menerusi penonjolan sahsiah yang berlandaskan kepada 

nilai-nilai yang baik.  

Justeru itu, pelbagai transformasi telah dilaksanakan bagi menjamin kualiti pendidikan 

yang bakal diperoleh pelajar. Pada Oktober 2011 pihak Kementerian Pendidikan telah 

melancarkan kajian semula sistem pendidikan negara secara menyeluruh dengan 

membangunkan sebuah blueprint iaitu Pelan Pembangunan Pendidikan Malaysia 2013-

2025 (PPPM).  

Sistem pendidikan telah dikaji semula kerana pihak Kementerian Pendidikan Malaysia 

(KPM) mengambil kira beberapa perkara yang menjadi fokus dalam bidang pendidikan 

seperti fokus terhadap taraf pendidikan antarabangsa yang kian meningkat, 

peningkatan aspirasi negara untuk persiapan diri generasi muda serta peningkatan 

harapan ibu bapa dan masyarakat terhadap dasar pendidikan negara (Kementerian 

Pendidikan Malaysia, 2013). 

Perkara yang menjadi fokus kedua dalam pelan ini adalah untuk mempersiapkan 

generasi muda bagi menghadapi keperluan abad ke-21. Penetapan fokus ini adalah 

bersesuaian dengan keadaan pelajar yang akan menerajui dunia yang penuh dengan 

cabaran akan datang. Oleh yang demikian, pihak Kementerian Pendidikan Malaysia 

(2013) telah menetapkan bahawa pelajar bukan sahaja perlu memiliki sahsiah yang 

mantap, tetapi juga nilai murni sejagat seperti integriti, belas kasihan, dan keadilan.  

Terdapat 11 anjakan yang telah dicatatkan dalam PPPM 2013-2025 sebagai teras untuk 

menghasilkan perubahan dalam bidang pendidikan. Di antara kesemua anjakan yang 

dicadangkan, aspek „melahirkan rakyat yang menghayati nilai‟ iaitu anjakan yang 

ketiga menunjukkan bahawa penghayatan nilai harus ditekankan ke dalam diri pelajar 

semasa proses pembelajaran dan pengajaran dijalankan (Kementerian Pendidikan 

Malaysia, 2013). Hasil yang diharapkan menerusi penerapan nilai ini adalah pelajar 

akan memiliki nilai teras sejagat serta identiti nasional yang kukuh walaupun selepas 

tamat sesi persekolahan mereka (Kementerian Pendidikan Malaysia, 2013).  

Pembentukan sahsiah pelajar telah menjadi fokus utama dalam bidang pendidikan 

meskipun sebelum pengenalan blueprint PPPM 2013-2025. Buktinya, kepentingan 

sahsiah telah dikesan oleh Y.B Dato‟ Seri Idris Jusoh apabila beliau mencadangkan 

idea untuk mewujudkan sebuah program Ulul Albab di Maktab Rendah Sains Mara 

(MRSM) pada tahun 2009.  

Program Ulul Albab merupakan satu program baharu yang dilaksanakan semenjak 

awal tahun 2009 bermula di MRSM Kota Putra, Besut, Terengganu. Seramai 180 

orang pelajar telah terpilih selepas melalui proses temu duga bagi mengikuti program 

ini pada pengambilan pertama. Hasil daripada kejayaan di MRSM Kota Putra, pada 

tahun 2010 satu lagi MRSM Ulul Albab telah dibuka di MRSM Gemencheh, Negeri 

Sembilan, iaitu dengan pengambilan pertama seramai 180 orang pelajar (Aminuddeen, 

2012). 

Kewujudan kurikulum Ulul Albab ini adalah bertujuan untuk melahirkan seorang ahli 

profesional, teknokrat dan usahawan yang bukan sahaja dapat menggarap ilmu 

pengetahuan duniawi, tetapi juga mempunyai pengetahuan ukhrawi, iaitu berlandaskan 

pengetahuan Al-Quran dan Al-Sunnah sebagai generasi Ulul Albab  (Modul Quranik 

Program Ulul Albab, n.d).   

Secara umumnya, MARA telah menetapkan matlamat untuk menjadikan MRSM 

sebagai sebuah institusi pendidikan bertaraf dunia yang menawarkan pendidikan 

seimbang daripada sudut akademik dan akhlak untuk melahirkan generasi Muslim 

yang kukuh iman, mempunyai akhlak mulia dan memiliki budaya kerja yang hebat 

(Syed Najmuddin et al., 2009). Oleh hal yang demikian, pengenalan kurikulum Ulul 

Albab di MRSM merupakan suatu anjakan baharu untuk menggapai hasrat yang 

ditetapkan oleh pihak MARA.  

MRSM merupakan sebuah institusi pengajian yang menggalakkan pembangunan dan 

minat pelajar dalam bidang Sains dan Matematik khususnya dengan penekanan ke atas 

tiga bidang utama iaitu, bidang akademik, pembangunan personaliti dan personaliti 

bakat (Nurfaradilla et al., 2010). Namun, pengenalan kurikulum Ulul Albab telah 

membawa sedikit perbezaan daripada kurikulum yang telah sedia ada yang dijalankan 

di MRSM aliran perdana. 

 

Keberkesanan pelaksanaan sesuatu program baharu adalah bertitik tolak daripada 

penerimaan golongan yang berada dalam sesebuah institusi tersebut. Pelaksanaan 

kurikulum Ulul Albab ke atas institusi MRSM memerlukan penerimaan daripada 

pelbagai pihak yang terlibat seperti pihak pentadbir, guru-guru, ibu bapa serta para 

pelajar. Menurut teori dalam pelaksanaan kurikulum, iaitu teori concern based 

adoption model  yang dibina oleh para penyelidik di University of Texas Research and 

Development Centre for Teacher Education pada tahun 1973, bagi menjamin 

pelaksanaan sesebuah kurikulum baharu di sesebuah institusi, maka perkara utama 

yang perlu dilihat adalah bagaimana kesemua pihak yang terlibat dalam sesebuah 

institusi tersebut mengadaptasi perubahan yang berlaku. 

 

Institusi MRSM Ulul Albab yang melaksanakan kurikulum baharu, iaitu kurikulum 

Ulul Albab akan berjaya dilaksanakan dan mencapai matlamat sekiranya berlaku 

perubahan pada diri setiap individu yang terlibat dalam pelaksanaan kurikulum ini. 

Justeru, pelajar yang ingin memasuki MRSM Ulul Albab perlu memiliki sesuatu ciri 

yang tertentu pada diri mereka sebelum dipilih memasuki MRSM Ulul Albab.  

 

Secara umumnya, para pelajar yang berkebolehan tinggi daripada segi akademik akan 

ditawarkan untuk mengikuti pembelajaran di MRSM. Mereka boleh dikategorikan 

sebagai golongan pelajar pintar cerdas akademik kerana pemilihan kemasukan ke 

MRSM dilakukan secara saringan berdasarkan syarat-syarat yang telah ditetapkan. 

Pemilihan kemasukan pelajar ke MRSM dilaksanakan berdasarkan keputusan 

cemerlang dalam ujian UPSR bagi kemasukan Tingkatan 1 dan ujian kecenderungan 

kemasukan (UKKM) bagi kemasukan Tingkatan 4.  

 

Untuk program Ulul Albab, selain daripada keputusan UPSR, pelajar yang akan 

memasuki Tingkatan 1 program Ulul Albab akan ditemuduga berdasarkan beberapa 

elemen seperti elemen pengetahuan, minat dan komunikasi serta keyakinan pelajar 

ketika ditemu duga (Suriati Jaafar, 2012). 

 

Menerusi saringan kemasukan yang telah dijalankan, pelajar MRSM sepatutnya telah 

memenuhi sebahagian daripada hasrat Falsafah Pendidikan Kebangsaan iaitu 

keseimbangan dari sudut intelek melalui pencapaian mereka yang cemerlang dalam 

akademik. Namun, keseimbangan sahsiah pelajar khususnya dari aspek personaliti, 

kerohanian serta penghargaan kendiri dilihat masih belum terbukti (Asrul Azmin, 

2009). Menurut McClelland dalam Asrul Azmin (2009), salah satu cara untuk 

memahami sahsiah pelajar cemerlang akademik ialah dengan membuat suatu kajian 

terhadap ciri-ciri diri pelajar kerana pelajar yang cemerlang dalam akademik  memiliki 

personaliti yang berbeza-beza.  

Menerusi pernyataan yang dibentangkan, telah muncul suatu persoalan, iaitu apakah 

ciri-ciri sahsiah yang perlu dimiliki oleh pelajar yang akan mengikuti kurikulum Ulul 

Albab bagi memenuhi matlamatnya dalam melahirkan golongan Ulul Albab. Oleh itu 

satu kajian lanjutan perlu dilakukan mengenai sahsiah pelajar daripada persepsi 

individu-individu yang terlibat secara langsung dalam pelaksanaan kurikulum Ulul 

Albab di MRSM Gemencheh, Negeri Sembilan. 

1.2 Penyataan Masalah 

Pembentukan sahsiah merupakan salah satu ciri yang perlu dititikberatkan dalam diri 

pelajar dan merupakan satu proses bagi membina individu yang holistik. Jika difahami 

dengan teliti, pembinaan keperibadian sahsiah adalah sangat berkait rapat dengan 

pendidikan akhlak yang merupakan jiwa dalam pendidikan Islam (Muhammad Rodhi, 

2013). Keperluan menyaring kemasukan pelajar ke program eksklusif seperti program 

Ulul Albab adalah bagi mengekang kemerosotan sahsiah daripada menjadi lebih buruk 

kritikal pada masa akan datang. Pada masa kini, terdapat begitu banyak kes berkaitan 

kemerosotan sahsiah telah dilaporkan oleh pihak media massa.  

Menurut laporan daripada akhbar New Straits Times (Ogos, 2005), kira-kira tujuh 

pelajar sekolah ditahan setiap hari dan tiga daripada mereka adalah berumur di antara 

linkungan 13 hingga 15 tahun. Pada tahun 2011 sahaja, seramai 11,218 pelajar atau 

2.05% terlibat dalam kes-kes berat seperti bergaduh, ponteng sekolah dan kes ringan 

seperti kekemasan diri. Perkara ini menunjukkan bahawa sekitar 2 hingga 3 peratus 

bilangan pelajar masih perlu diberi perhatian sewajarnya. Daripada jumlah tersebut, 

seramai 72,873 (66.1%) orang adalah melibatkan pelajar sekolah menengah dan 

seramai 37,345 (33.9%) orang adalah pelajar sekolah rendah (Kementerian Pelajaran 

Malaysia, 2012). 

Pelajar berprestasi tinggi juga tidak terlepas daripada permasalahan berkaitan sahsiah. 

Hal ini dapat dilihat menerusi kejadian kes buli dan pukul pelajar tingkatan dua yang 

telah dilaporkan dalam laporan secara atas talian bertajuk Pelajar MRSM patah rusuk 

kes belasah senior (2014), oleh lapan orang seniornya di Maktab Rendah Sains Mara 

Balik Pulau pada akhir Oktober 2014. Selain itu, terdapat satu kejadian pada 2013 di 

mana seorang pelajar tingkatan dua mendakwa dibelasah dua pelajar lain di MRSM 

Kepala Batas. Dalam kejadian tersebut, beliau didakwa dipukul lebih daripada dua 

pelajar sebelum dipaksa menelan ubat (Abdul Hakim, 2013). Menerusi masalah yang 

timbul ini, maka adalah satu perkara yang penting untuk melihat aspek sahsiah pelajar 

selain daripada kecemerlangan akademik.  

Kepentingan berkenaan sahsiah pelajar dapat dilihat menerusi kajian yang dijalankan 

oleh Umi Kalthom et al. (2013) di mana pihak pemegang taruh telah menetapkan 

ekspektasi tertentu ke atas pelajar MRSM, dengan  menganggap bahawa pemupukan 

akhlak yang terpuji merupakan wadah dalam pembangunan modal insan yang holistik. 

Namun perkara sebaliknya yang berlaku, iaitu ekspektasi pemegang taruh dilihat tidak 

mencapai tahapnya. Hal ini dapat dibuktikan menerusi hasil kajian yang dijalankan 

oleh Umi Kathom et al. (2013) ke atas pelajar di MRSM Kota Putra, iaitu MRSM 

pertama yang menjalankan program Ulul Albab. Kajian tersebut menunjukkan bahawa 

sebilangan pelajar di MRSM tersebut mengalami konflik sahsiah dan juga krisis 

identiti. Walaupun masalah sahsiah di institusi MRSM Ulul Albab dilihat tidaklah 

begitu meruncing dan serius, namun perkara ini juga tidak wajar dipinggirkan. Oleh 

yang demikian, kajian ini penting untuk dijalankan agar pemilihan kemasukan pelajar 

seterusnya ke program Ulul Albab dapat menangkis masalah berkaitan sahsiah 

daripada berlarutan. 

 

Menurut Imam Al-Ghazali, salah satu perkara yang dapat membina sahsiah dalam diri 

seseorang adalah menerusi penghayatan Al-Quran (Kamarul Azmi, 2001). Walaupun 

pelajar yang berada di MRSM Ulul Albab ditekankan dengan aspek kerohanian, namun 

tanpa penghayatan yang sebenar daripada Al-Quran itu sendiri, maka sahsiah pelajar 

tidak dapat dibentuk sebagaimana mengikut kandungan yang terdapat di dalam Al-

Quran. Hal ini turut dipersetujui oleh Mohd Ismail et al. (2004), di mana beliau 

berpendapat pelajar-pelajar di sekolah menengah yang berteraskan agama sepatutnya 

dapat memanfaatkan ilmu yang telah mereka peroleh dalam membentuk sahsiah diri 

yang baik.  

 

Seharusnya para pelajar berprestasi tinggi yang disaring kemasukannya memiliki 

masalah berkaitan sahsiah yang paling sedikit. Hal ini mungkin disebabkan oleh 

kekangan yang bermula daripada tahap awal pemilihan pelajar ketika temu duga, di 

mana syarat pengambilan pelajar ke MRSM Ulul Albab ketika saringan temu duga 

hanya mencakupi beberapa aspek seperti pengetahuan, minat serta komunikasi dan 

keyakinan pelajar (Suriati Jaafar, 2012). 

 

Satu spesifikasi sahsiah yang tertentu perlu ditetapkan bagi menyelaraskan saringan 

kemasukan pelajar ke MRSM Ulul Albab. Spesifikasi tersebut perlu dilihat menerusi 

beberapa perspektif individu yang terlibat secara langsung dengan program Ulul 

Albab, seperti menurut perspektif pentadbir yang menjalankan program Ulul Albab, 

perspektif guru-guru yang mengajar di MRSM Ulul Albab, perspektif ibu bapa pelajar 

yang menuntut di MRSM Ulul Albab, serta perspektif pelajar yang akan menuntut di 

MRSM Ulul Albab.   

 

Oleh yang demikian, satu kajian berkenaan penelitian ciri-ciri sahsiah pelajar dalam 

pemilihan ke program Ulul Albab perlu dijalankan bagi menentukan kemasukan 

pelajar ke MRSM Ulul Albab adalah berdasarkan kepada spesifikasi sahsiah yang 

tertentu dan ciri pemilihan pelajar ini dapat diselaraskan penggunaannya kepada 

seluruh MRSM Ulul Albab di negara ini.   

 

 

1.3 Objektif Kajian 

 

Tujuan kajian ini adalah untuk menentukan ciri-ciri sahsiah yang diperlukan dalam 

pemilihan pelajar ke program Ulul Albab Maktab Rendah Sains MARA (MRSM) 

Gemencheh, Negeri Sembilan menurut perspektif pihak pentadbir, guru, ibu bapa dan 

pelajar.  

 

 



© C
OPYRIG

HT U
PM

6 

1.4 Persoalan Kajian 

Secara khususnya, kajian ini dijalankan untuk menjawab empat persoalan yang berikut: 

i. Apakah ciri-ciri sahsiah dalam pemilihan pelajar ke program Ulul Albab 

Maktab Rendah Sains MARA (MRSM) Gemencheh, Negeri Sembilan 

menurut perspektif pihak pentadbir? 

ii. Apakah ciri-ciri sahsiah dalam pemilihan pelajar ke program Ulul Albab 

Maktab Rendah Sains MARA (MRSM) Gemencheh, Negeri Sembilan 

menurut perspektif guru? 

iii. Apakah ciri-ciri sahsiah dalam pemilihan pelajar ke program Ulul Albab

Maktab Rendah Sains MARA (MRSM) Gemencheh, Negeri Sembilan

menurut perspektif ibu bapa?

iv. Apakah ciri-ciri sahsiah dalam pemilihan pelajar ke program Ulul Albab

Maktab Rendah Sains MARA (MRSM) Gemencheh, Negeri Sembilan

menurut perspektif pelajar

1.5 Kepentingan Kajian 

Kajian yang dijalankan oleh pengkaji adalah berkisar tentang penentuan ke atas ciri-

ciri sahsiah dalam pemilihan pelajar ke Program Ulul Albab di MRSM. Kajian ini 

diharap dapat memberi sumbangan kepada beberapa individu yang berkepentingan 

dalam program Ulul Albab, seperti pihak pentadbir, guru-guru, ibubapa serta para 

pelajar. 

Kepentingan kajian  kepada pihak pentadbir yang terlibat dengan program ini adalah 

mereka dapat melakukan saringan kemasukan pelajar ke program Ulul Albab dengan 

lebih selaras dan mengikut spesifikasi yang tertentu. Perkara ini akan lebih 

memudahkan pihak pentadbir untuk melihat kemampuan pelajar untuk berkembang 

dengan lebih baik menerusi proses pembelajaran mereka di MRSM Ulul Albab. Selain 

itu, kajian ini diharap dapat memberi kebaikan kepada pihak guru agar dapat memberi 

fokus kepada pembinaan sahsiah sesuai dengan kurikulum/program ulul albab. 

Pihak ibubapa dan pelajar turut memperoleh kepentingan menerusi kajian yang 

dijalankan, kerana mereka dapat menggunakan spesifikasi sahsiah yang disenaraikan 

sebagai persediaan awal sebelum kemasukan mereka ke program Ulul Albab. Selain 

itu, pihak ibubapa turut dapat membantu meningkatkan sahsiah anak-anak mereka 

sebagai persediaan awal sebelum kemasukan ke program Ulul Albab.  

Secara rumusannya, kajian ini diharap dapat menambahbaik proses pemilihan 

kemasukan pelajar ke MRSM Ulul Albab menerusi penyelarasan elemen sahsiah 

apabila pelajar disaring menerusi temu duga. Di samping itu, kajian ini juga dijangka 

dapat memperkayakan khazanah ilmu tentang program Ulul Albab, kerana pada masa 

kini kurangnya penyelidikan berkaitan Ulul Albab telah dijalankan.  

1.6 Skop dan Batasan Kajian 

Kajian ini bertujuan untuk meneliti ciri-ciri sahsiah dalam pemilihan pelajar ke 

Program Ulul Albab Maktab Rendah Sains MARA (MRSM) Gemencheh, Negeri 

Sembilan. Bagi mencapai tujuan kajian ini, pengkaji perlu menentukan batasan yang 

terdapat dalam kajian ini sebagai panduan untuk menjawab persoalan kajian yang telah 

ditetapkan. Antara perkara yang membataskan kajian ini adalah daripada aspek 

pemilihan peserta kajian. 

Aspek pemilihan peserta kajian telah dipilih dalam kalangan pelajar, ibu bapa, pihak 

pentadbir serta guru-guru yang terlibat dengan kurikulum Ulul Albab sahaja. Oleh 

yang demikian, kajian ini tidak boleh dilakukan generalisasi ke atas MRSM yang tidak 

terlibat dengan kurikulum Ulul Albab.  

Selain daripada aspek pemilihan peserta kajian, kajian ini juga mempunyai batasan dari 

segi pelaksanan atau operasi saringan temu duga menggunakan spesifikasi sahsiah 

yang telah ditetapkan. Hal ini bermaksud, kajian ini hanya meneliti secara deskriptif 

ciri-ciri sahsiah pelajar berdasarkan elemen sahsiah dalam pelaksanaan kurikulum Ulul 

Albab di Maktab Rendah Sains MARA Gemencheh. Pengukuran tentang ciri-ciri 

sahsiah pelajar tidak dijalankan dalam kajian ini dan dijangka bahawa menerusi 

dapatan secara deskriptif tentang ciri-ciri sahsiah pelajar, maka dapatan daripada kajian 

ini boleh digunakan sebagai rujukan.  

1.7 Kerangka Konsep Kajian 

Di dalam kajian  ini, penyelidik telah membentuk kerangka konsep yang bertujuan 

untuk menjelaskan kajian yang ingin dikaji seperti di muka surat berikut:

Rajah 1.1 : Kerangka konsep kajian

Model PISS input/ sebab musabab 

 Islam

 Bersedia menerima kebenaran

 Bersedia untuk dididik

Model Big Five 

 Extraversion

 Agreeableness

 Conscientious

ness

 Neorocicism

 Openness

Konsep teori Al-Ghazali 

 Tawakal

 Ikhlas

 Solidariti

 Cinta ilmu

 Uswatun hasanah

 Ta‟zim

 Jujur

Pihak pentadbir Guru-guru 

Ibu bapa Pelajar 

Kemasukan 

pelajar ke 

program 

Ulul Albab 

Pelaksanaan program Ulul Albab Hasil program Ulul 

Albab 

Kerangka konsep kajian dalam  rajah 1.1 menunjukkan perkaitan model yang wujud 

bagi penentuan sahsiah yang diperlukan dalam pemilihan pelajar ke program Ulul 

Albab. Kriteria penentuan sahsiah pelajar adalah berdasarkan kepada dua model iaitu, 

model PISS dan juga model personaliti Big Five. Selain itu, konsep sahsiah Al-Ghazali 

turut digunakan bagi menentukan sahsiah pelajar untuk proses pemilihan pelajar ke 

program Ulul Albab.  

Model PISS atau dikenali sebagai model Pembangunan Insan Sains Seimbang yang 

digunakan telah ditambah baik menerusi penambahbaikan maklumat berkaitan ciri-ciri 

sahsiah yang perlu dimiliki oleh pelajar. Model PISS terbahagi kepada 3 kategori 

utama, iaitu kategori input, proses serta hasil. Bagi kajian ini, penyelidik hanya 

memfokuskan kepada kategori input iaitu kategori sebelum pelajar melalui sesuatu 

proses pembelajaran. Berdasarkan kepada model PISS yang asal, kehadiran pelajar 

Islam, bersedia untuk dididik, serta bersedia menerima kebenaran merupakan faktor 

yang diperlukan untuk sesuatu program berjaya menghasilkan pelajar menurut acuan 

yang diinginkan. 

Namun, penyelidik telah menambah dua kriteria lain bagi menentukan kemasukan 

pelajar yang menurut kepada sahsiah dilihat secara lebih menyeluruh. Oleh yang 

demikian, penyelidik telah menambahkan model personaliti yang dikenali sebagai 

model Big Five dan konsep sahsiah Al-Ghazali sebagai penambahbaikan kepada model 

PISS yang sedia ada.  

Model Big five merupakan sebuah model dari pandangan Barat yang meliputi ciri 

personaliti seperti extraversion, conscientiousness, agreeableness, openness dan 

neuroticism. Model ini kemudian diintegrasi dengan konsep sahsiah menurut 

persepektif Islam yang lebih holistik, iaitu konsep sahsiah menurut Al-Ghazali. 

Menurut konsep beliau, ciri sahsiah boleh diperincikan kepada tawakal, ikhlas, 

solidariti, cintakan ilmu, uswatun hasanah, ta‟zim dan jujur.  

Kesemua model yang digunakan iaitu model PISS, model Big Five dan konsep sahsiah 

Al-Ghazali dijadikan sebagai teras kepada kajian ini. Pandangan berkaitan sahsiah 

yang dikemukakan oleh responden yang terlibat iaitu pentadbir, guru, ibubapa dan 

pelajar turut dijadikan salah satu panduan bagi memastikan pemilihan kemasukan 

pelajar ke MRSM Ulul Albab lebih menyeluruh dan diterima pandangannya dari sudut 

semua pihak yang berkepentingan.  

1.8 Definisi Operasional 

Kajian ini menggunakan istilah khusus yang perlu diselaraskan bersesuaian dengan 

konteks kajian ini. Antara istilah yang berkaitan dengan kajian ini adalah sahsiah, 

program Ulul Albab dan kurikulum. 

Sahsiah: Sahsiah merujuk kepada kecenderungan tingkah laku individu iaitu 

bagaimana setiap individu bertindak dengan cara tersendiri dan cara bertindak tersebut 

mempunyai pola yang lebih kurang sama dari sehari ke sehari (Siti Fatimah, 1993). 

Selain itu, sahsiah juga dikenal pasti sebagai satu konsep personaliti atau keperibadian 

(Kamus Dewan, 2000). Menurut Fitriah (2013), sahsiah merupakan pembangunan 

karakter, ciri-ciri sifat, moral dan kualiti etika seseorang individu. 

Istilah sahsiah dalam kajian ini merujuk kepada pemilikan ciri-ciri pelajar daripada 

segi moral dan etika individu yang berdasarkan kepada idola tertinggi iaitu Nabi 

Muhammad S.A.W dan daripada rumusan berkenaan 12 ciri-ciri pelajar yang 

dirumuskan oleh Imam Al-Ghazali serta daripada pandangan sarjana Barat. 

Pemilihan Pelajar: Istilah pemilihan pelajar yang dikemukakan menerusi kajian ini 

adalah menjurus kepada pemilihan secara khusus kemasukan pelajar ke program Ulul 

Albab secara saringan iaitu menerusi temu duga yang dijalankan. Para pelajar yang 

dipilih adalah dalam kalangan pelajar berprestasi tinggi dengan pencapaian akademik 

tertinggi semasa peperiksaan UPSR.  

Program Ulul Albab: Program Ulul Albab merupakan program pendidikan integrasi 

antara program sedia ada (Sains Tulen) dengan program aliran agama termasuk tahfiz 

al-Quran. Program Ulul Albab yang dijalankan di MRSM ini bercirikan kepada 3 

elemen iaitu Quranik, Ensiklopedik dan Ijtihadik. (Fitriah, 2013).  

Menurut kajian yang dijalankan ini, program Ulul Albab yang dimaksudkan adalah 

merujuk kepada kurikulum Ulul Albab yang dijalankan di MRSM. Kurikulum ini lebih 

menjurus kepada kerohanian disamping mempunyai penambahan elemen sains yang 

merupakan teras kepada kurikulum di MRSM aliran perdana. 

Kurikulum: Terdapat pelbagai pendapat berkaitan definisi kurikulum. Merujuk dalam 

kajian Micheal Anak Ringgit (2007), menurut Tyler (1949) menyatakan kurikulum 

adalah alat berfungsi untuk pendidikan manakala Taba (1962), kurikulum adalah suatu 

pelan pembelajaran. Pelaksanaan kurikulum juga boleh diertikan sebagai perubahan 

sebahagian daripada pembangunan kurikulum yang membawa kepada perubahan yang 

berlaku secara realiti (Ornstein & Hunkins, 2013).  

Istilah kurikulum dalam kajian ini merujuk kepada pelaksanaan kurikulum baharu iaitu 

kurikulum Ulul Albab di MRSM Gemencheh. Kurikulum Ulul Albab adalah berbeza 

daripada kurikulum yang dijalankan di MRSM aliran perdana.  

1.9 Rumusan 

Bab ini menerangkan latar belakang kajian yang dijalankan. Secara kesimpulannya, 

program Ulul Albab merupakan program yang terhasil daripada cetusan ideaY.B 

Dato‟Seri Idris Jusoh sebagai usaha untuk memberi inovasi dan menerajui sistem 

pendidikan negara. Program Ulul Albab merupakan program pendidikan integrasi 

antara program sedia ada (sains tulen) dengan program aliran agama termasuk tahfiz 

Al-Quran. Program ini merupakan usaha untuk mentransformasi sistem pendidikan 

khususnya MARA bagi melahirkan ahli profesional, teknokrat dan usahawan yang 

bukan sahaja berilmu pengetahuan tetapi mempunyai kemahiran dalam bidang 

keagamaan berlandaskan al-Quran dan as- Sunnah sebagai generasi Ulul Albab. 

Matlamat utama program ini adalah bagi membentuk generasi Ulul Albab yang bukan 

sahaja berpengetahuan dan berkemahiran, tetapi juga memiliki kualiti ciri-ciri yang 

baik iaitu setia, mulia, bertanggungjawab serta komited terhadap agama, bangsa dan 

negara. Meskipun program ini mempunyai visi, misi serta objektif yang dirangka 

dengan baik, namun beberapa kajian yang telah dijalankan membuktikan bahawa 

walaupun tahap sahsiah pelajar  yang mengikuti program ini dilaporkan dalam keadaan 

baik, namun berlaku juga masalah disiplin dan keruntuhan akhlak yang melibatkan 

para pelajar pintar cerdas. Selain itu, para pelajar MRSM juga menghadapi konflik dari 

segi sahsiah dan juga krisis identiti. Meskipun pelajar pintar cerdas sering dilihat 

mempunyai sahsiah dan ciri-ciri yang menyenangkan, namun ciri-ciri yang dimiliki 

oleh pelajar MRSM tersebut tidak menunjukkan pencapaian mereka dalam memiliki 

ciri-ciri yang diingini oleh pemegang taruh dan penggubal program Ulul Albab. Oleh 

itu, kajian ini dijalankan bagi memberi tumpuan kepada ciri-ciri yang perlu ada pada 

pelajar yang menjalani program Ulul Albab bagi membolehkan syarat kemasukan 

pelajar ke dalam MRSM ini selari dengan misi program Ulul Albab ini. 

